
Ga xucak ɓakey ɓaki, hik ekana gër ingol ind Kana, gër 
ebar ed Galile. Mari, nëm ir Yesu na baxo. Ga w̃ac këno 
Yesu gër ekana elo, ƴow ko mëŋ ɓëte gë ɓësëfan 
ɓërexëm ak. 



Ga xwëtëk ngoƴ iŋ, nëm ir Yesu sëka këŋo, re ko: 
«Ngoƴ aɓi bo ex na ɗe!» Mari fel këɓi ɓëriyenin ɓën: 
«Diyiɗën er këŋun fel yo!» 



Ata re ko Yesu: «Yifin tan men oŋ apeƴa 
kala cëm.» Yifëra këni cëm cëm. Re ko 
ɓëte: «Dëmbënino gërëgako enjar end 
ofëna eŋ exo tëƴix.» Rëmbën këno do 
yëlëx këno. 



And sëƴi ko enjar end ofëna aŋ, men oŋ nëngwëtak 
ngoƴ, (axo nang bana feye xaniwëk ngoƴ iŋo, xarak 
ɓëriyenin ɓër rëmb bax men ɓën 
anang nang bani). Enjar 
end ofëna eŋ w̃ac këŋo icën 
iŋ, re ko: «Oko wëj aƴ 
nang ex na nde mëne and 
këƴ nëcët ngoƴ inëngax 
xali eɓi kor ɓela aŋ, 
anëɓi tëndënd na 
ɓëte? Do wëj këƴ 
nëcëtëgund ngoƴ 
inëngax iŋ xali 
gërëgako.» 



Mondako ri baxo Yesu ecarax eñanar eŋ gër ingol ind 
Kana, gër ebar ed Galile. Mondako 
w̃asin baɓi enjaran endexëm 
eŋ ɓësëfan ɓërexëm ɓën, 
ata xwëta këno.



Ga xucak eŋo, Yesu ƴe ko gër iciw̃ ind 
Simoŋ Piyer. Sëk këŋo ayaraw̃ën isoxari 
ir Simoŋ Piyer ga ŝëxw këŋo. 



Yesu ga h̃ëmba këŋo na, ayaraw̃ën ar Simoŋ Piyer xoc 
këŋo ataŋ acëxwël aŋ. Ata xani ko xwiriŝ eɓi ɗëɓa. 



Genëka ga ŝëlak eñan eŋ, w̃ëlaraw kënëɓi gër Yesu 
ɗek ɓëŝëxwëra ɓën do ɓër gë ɓëyël ɓën. 
Angol aŋ ɗek ɓarërëgu 
këni gër ebët ed 
iciw̃ ind Simoŋ ɓën. 



Yesu fakëndëra këɓi ɓëranjëm. Ata oŝëxwëra or ex yo 
bani fakënd. Anëcët nëcët baɓi ɓëte ɓëyël ɓëranjëm gër 
ɓela, abaɓi seɓ na eni yeƴan gayik aye nang bano.



Amëxwër aŋ ɗek bani ŝaland eno kwixwëta Yesu gayik 
panga bax ŝanënd gër ndexëm do baɓi fakënënd.



Ata h̃atëgu këni ɓela ɓënax ga lëɓiw këno aseỹik. 



Ga ŝënd këni gër ebët, sëkwan këni 
eno ŋateli ŋëŝ gër Yesu. Sënga këni 
ƴaŋ ejur ed aciw̃ and gër 
ed ebaxo Yesu el, do yëla 
këno gë ebën el aseỹik an. 



Ga wat ko Yesu mëne ɓela ɓëjo axwëta xwëta këno, fel 
këŋo aseỹik an: «Asëñiw̃ën, wëno 
anëka seɓan këmi ɓeñëŋënax 
ɓendeƴ ɓeŋ.» «Ɓarikan en 
nangaxën mëne wëno 
Asëñiw̃ ar ala an aŝot 
ŝot këme or gapak or 
mëni teɓanënd ɓela ɓën 
ɓamena ɓandeɓën 
ɓaŋ gër ebar ro, ga 
re këme wëj aseỹik an, 
kanil, eƴ ɗëkw ebën 
edeƴ el do eƴ maỹi!» 



Yesu gë ɓësëfan ɓën fëra këni gër ikuluŋ do këni 
xegëtand. And hi këni mërëxand 
gër anjer aŋ, h̃atëguk tëɓ ind 
gë ekoc etëm. Ata men oŋ kë 
xanind ɓomeŋ ɓomeŋ xali 
kë rëmbayand ikuluŋ iŋ. 
Yesu mëŋ, këŋo 
raŝënd ƴem. 



Ga nëngëta ko, w̃ëka këɓi: «Inew̃a yëdaraxën kën go? 
Inew̃a ex ekwëta etil ed ŝot kën elo?» Ga xani ko na, 
xeỹan ko anjer aŋ gë ekoc el. Ata yeriri! 
Ga ŝaran këɓi ɓësëfan ɓën këni w̃ëkarënd: 
«E ala ajo? Ado anjer aŋ gë 
ekoc el dëŋ aɓaxëtën 
këno ɓaxëtënënd!»



40 60

«Gayikwa Kaxanu mbaŋ h̃an këɓi 
ɓela ɓër gër ngwën ro ɓën, mëŋ 

yëlaxën këɓi Asëñiw̃ ar tañ arexëm 
an, do ar këŋo xwëta yo exo cot 

aniyan and din aŋ.» 



Ɓërom 3:23 Gayikwa epitëndër ax gi ex na: ɓela ɓën ɗek 
w̃enan këno Kaxanu, do mëŋ h̃awëtaxën këɓi enjaran 

endexëm eŋ. 

Ɓërom 6:23 Acosa and ar watak edi ed ɓeñëŋënax aŋ ecës 
el ex. Ɓarikan, er ko yëlënd ayël fo Kaxanu in ex, aniyan 

and din and paɓ gë eɓar ed ɓar kën gë Yesu Kërisët, 
Axwën areɓi el.

Ɓëŝëwif 9:27 Ala an amat fo ko ŝësënd, ata Kaxanu eŋo 
kiti. 

Ɓëhefes 2:8,9 Enimin, wën ga xwëta këno Kaxanu 
fexënaxën këŋun gë oyekax orexëm ol. Eŋo oyël orexëm 
ex, ax gi ex na er feyët kën gë andewën. Awa gayikako ax 
gi ex na në end ɓenjekax ɓend ri kën gë andewën fexaxën 

kën, ala ax kor na exo daf na. 



Ɓërom 10:9,10 Enimin, angëmëne, gë etëỹ edeƴ el dëŋ, 
këƴ reƴand mëne Yesu ex Axwën an, do angëmëne gë 
emëkw edeƴ el, axwëta xwëta këƴ mëne Kaxanu axanin 

xanin këŋo gër ecës, afex këƴ fex. Gayikwa and ko w̃a ala 
gër emëkw aŋ ko hind ar ŝenene gër ogës od Kaxanu, and 

ko reƴa gë etëỹ edexëm aŋ ko fexënd. 

Ŝaŋ 3:16,17 «Gayikwa Kaxanu mbaŋ h̃an këɓi ɓela ɓër gër 
ngwën ro ɓën, mëŋ yëlaxën këɓi Asëñiw̃ ar tañ arexëm an, 

do ar këŋo xwëta yo exo cot aniyan and din aŋ. Enimin, 
Kaxanu eɓi pexënaxën ɓela ɓën law̃ënëgu këŋo Asëñiw̃ 

arexëm an gër ngwën ro, ax gi ex na eɓi nëpaxën.»

1 Ŝaŋ 5:11-13 Watin er ex osede olo in: Kaxanu yël këɓo 
aniyan and din aŋ do aniyan aŋo gër Asëñiw̃ ex. Ar ɓar 

këni gë Asëñiw̃ ar Kaxanu an kë ŝotënd aniyan aŋ, ɓari ar 
ani ɓare ex na an, axo cotënd na. Eŋo këmun ỹëgwënëlind 

en nangaxën mëne aŝot ŝot kën aniyan and din aŋ 
wën ɓër xwëtak ow̃ac or Asëñiw̃ ar Kaxanu ɓën. 

